
				ఈ పుట అచ్చుదిద్దబడ్డది



		
మాన్యముల్ కబళించి సుఖము సేయఁగ నేల

               సాధులఁ జెరిపి పై శాంతు లేల

బుధుల సొమ్ము హరించి భూరి యివ్వఁగనేల

               పురములు గూల్చి గోపురము లేల

యిందుకు ఫలంబు దేహాంతమందె తమకు

నెఱుఁక బడుగాక కూళల కేల చెప్ప

భూరిమయవాస! కోలంకపురనివాస

మదనగోపాల రాధికాహృదయలోల!



	 40





		
బురదగోతుల లోనఁ బొరలాడు దుంతకు

               సారచందన గంధ చర్చయేల

పరగళ్ళ వెంబడి తిరుగు గాడిదికి వి

               శాల మందిర నివాసంబు లేల

బయల పుల్లెలు నాకి బ్రతికెడు కుక్కకు

               సరసాన్న భక్ష్య భక్షణము లేల

యడవుల చెట్టెక్కి యాడు కోతికి రత్న

               సౌధాగ్రసీమ సంచార మేల

మూర్ఖ జనులకు సతత ప్రమోదకరణ

సాధు సజ్జన గోష్ఠి ప్రసంగ మేల

భూరిమయవాస! కోలంకపురనివాస

మదనగోపాల రాధికాహృదయలోల!

పదుగురు మెచ్చి శాబాసు నన్నది మాట

               వడి మృగంబుల జిక్కువడిన మీట

వ్యాఘ్రసింహముల సుక్కణగించునది వేఁట

               యఖిల ఫలోత్కీర్ణమైన తోఁట

నిండుగా బహుజను లుండునదే పేట

               యిల్లాలు గల్గుట యింటి తేట

పరులచే సాఫంపఁ బడక యున్నదె కోట

పది మంది నడచు చున్నదియ బాట

